
Sámedikki dievasčoahkkin

Ealáhus- ja kulturlávdegoddi

 

 
Áššeovddideapmi
 
Árvvoštallan

Sámediggeráđi mearrádusárvalus

1. Sámediggi deattuha ahte rabas joavku ja SGV-guovllu lasseearri leat guovddáš váikkuhangaskaoamit mat 
sihkkarastet mearrasámiid guolástanvuoigatvuođaid, rekrutterema, lotnolasealáhusaid, ássama ja sámi kultuvrra 
ávnnaslaš vuođu.

2. Sámediggi doalaha namahusa "Sámi guolástanvuoigatvuođaguovlu" oanehisnamain "SGV-guovlu". Ráddjen 
galgá ođasmahttojuvvot dálá suohkanrájáid ja ortnega maŋit rievdadusaid mielde.

3. SGV-guovllu geográfalaš ráddjen galgá ovddemus vuođđuduvvat árbevirolaš ja dálá sámi geavaheapmái, 
mearrasámi ássamii ja guolástusa mearkkašupmái sámi kultuvrii ja sámi báikegottiide. Oktii čadnon ráját, 
ovttalágan eavttut ránnjáguovlluid gaskkas ja álkes hálddašeapmi galget leat doarjjaeavttut. Ii oktage ortnegii 
juo gullevaš guovlu galgga báhcet eret.

4. Ortnegii galgá sihkkarastojuvvot stuorát ollislaš dorskehivvodat go dat 3 000 tonna mii dál lea várrejuvvon. 
Lasáhusas galgá váldojuvvot vuhtii, ahte ortnegis oassálasti fatnasiid lohku lea lassánan mearkkašahtti ollu. Jus 
SGV-guovlu geográfalaččat viiddiduvvo, de galgá hivvodat lasihuvvot vel eanet. Viiddideami ii galgga ruhtadit nu, 
ahte dálá SGV-guovllus juohke eavttuid deavdi fatnasa lasseearri geahpeduvvo.



5. Ortnega vuođđun galgá leat ássanbáiki, ja dat galgá gustot buot eavttuid deavdi guolásteaddjiide SGV-
guovllus, etnalaš gullevašvuođas beroškeahttá. Gáibádusat duohta ássama, guolásteaddjin fatnasis bargan áiggi 
dahje doaimma birra eai galgga gáržžidit oassálastinlága § 21 mieldásaš vuoigatvuođa, headjudit rekrutterema 
eaige bidjat lotnolasealáhusaid doaimmaheaddjiid heajut dillái. Ortnega váldohápmi, mas fanas lea oaneheappot 
go 11 mehtera ja eaiggát lea aktiiva, galgá joatkašuvvat.

6. Sámediggi evttoha ahte «Riddoguolástanortnet» oažžu nama «Sámi guolástanvuoigatvuođaearri», 
oanehisnamain «SGV-earri».

7.Sámediggi deattuha Vuotnaguolástanlávdegotti dehálaš rolla ja erenoamáš gelbbolašvuođa 
vuotnaguolástusaid ja sámi geavaheami birra, ja dan birra maid guolástus mearkkaša sámi báikegottiide. 
Departemeantta viidáset bargojoavkoraportta čuovvoleapmi galgá vuođđuduvvat Vuotnaguolástanlávdegotti 
árvalusaide, ja lávdegotti árvvoštallamiidda galgá biddjojuvvot mearkkašahtti deaddu, erenoamážit gažaldagain 
mat gusket geográfalaš ráddjemii, ollislaš hivvodahkii ja juohkimii.

8. Sámediggeráđi bivdet hábmet Sámedikki gulaskuddanvástádusa dáid prinsihpaid mielde. Viidáset 
čuovvoleamis mii njuolga guoská sámi beroštumiide, galgá Sámedikkiin konsulteret dainna ulbmilin ahte oččodit 
ovttamielalašvuođa.

